
Shri Ramalakshmana Stotram

శ్రీరామలక్ష్మణస్తోత్రమ్ 

కమలలోచనౌ కాఞ్చనామ్బరౌ కవచభూషణౌ కార్ముకాన్వితౌ ।
కలుషసంహరౌ కామితప్రదౌ  రహసి నౌమి తౌ రామలక్ష్మణౌ ॥ ౧॥
మకరకుణ్డలౌ  మౌనిసేవితౌ మణికిరీటినౌ మఞ్జుభాషిణౌ  ।
మనుకులోద్భవౌ మానుషోత్తమౌ రహసి నౌమి తౌ రామలక్ష్మణౌ ॥౨॥
సత్యసఙ్గరౌ  సమరభీకరౌ సర్వరక్షకౌ సాహసాన్వితౌ ।
సదయమానసౌ సర్వపూజితౌ రహసి నౌమి తౌ రామలక్ష్మణౌ ॥ ౩॥
ధృతశిఖణ్డినౌ  దీనరక్షణౌ ధృతహిమాచలౌ దివ్యవిగ్రహౌ  ।
దివిజపూజితౌ దీర్ఘదోర్యుగౌ  రహసి నౌమి తౌ రామలక్ష్మణౌ ॥ ౪॥
పవనజానుగౌ పాదచారిణౌ పటుశిలీముఖౌ పావనాఙ్ఘ్రికౌ  ।
పరమసాత్త్వికౌ భక్తవత్సలౌ రహసి నౌమి తౌ రామలక్ష్మణౌ ॥ ౫॥
వనవిహారిణౌ వల్కలామ్బరౌ వనఫలాశినౌ వాసవార్చితౌ ।
వరగుణాకరౌ బాలిమర్ద్దనౌ  రహసి నౌమి తౌ రామలక్ష్మణౌ ॥౬॥
దశరథాత్మజౌ పశుపతిప్రియౌ  శశినిభాననౌ విశదమానసౌ ।
దశముఖాన్తకౌ నిశితసాయకౌ రహసి నౌమి తౌ రామలక్ష్మణౌ ॥ ౭॥
కమలలోచనౌ సమరపణ్డితౌ  భీమవిక్రమౌ  కామసున్దరౌ  ।
దామభూషణౌ హేమనూపురౌ రహసి నౌమి తౌ రామలక్ష్మణౌ ॥౮॥
భరతసేవితౌ దురితమోచకౌ కరధృతాశుగౌ సురవరస్తుతౌ ।
శరధిధారణౌ ధీరకవచినౌ రహసి నౌమి తౌ రామలక్ష్మణౌ ॥౯॥
ధర్మచారిణౌ కర్మసాక్షిణౌ ధర్మకారకౌ శర్మదాయకౌ ।
నర్మశోభితౌ మర్మభేదినౌ రహసి నౌమి తౌ రామలక్ష్మణౌ ॥ ౧౦॥
నీలదేహినౌ లోలకున్తలౌ కాలిభీకరౌ తాలమర్ద్దనౌ  ।
కలుషహారిణౌ లలితభాషిణౌ రహసి నౌమి తౌ రామలక్ష్మణౌ ॥ ౧౧॥
మాతృనన్దనౌ  పాత్రపాలకౌ  భ్రాతృసమ్మతౌ  శత్రుసూదనౌ  ।

ధాతృశేఖరౌ జేతృనాయకౌ రహసి నౌమి తౌ రామలక్ష్మణౌ ॥ ౧౨॥
జలధిబన్ధనౌ  దలితదానవౌ కులవివర్ధనౌ  బలవిరాజితౌ ।
శైలజార్చితౌ  ఫలవిధాయకౌ రహసి నౌమి తౌ రామలక్ష్మణౌ ॥ ౧౩॥
రాజలక్షణౌ విజయకాఙ్క్షిణౌ  గజవరారుహౌపూజితామరౌ ।
విజితమత్సరౌ భజితశూరిణౌ రహసి నౌమి తౌ రామలక్ష్మణౌ ॥ ౧౪॥
శర్వమానితౌ సర్వకారిణౌ గర్వభఞ్జనౌ  నిర్వికారిణౌ ।
దుర్విభావితౌ సర్వభాసకౌ రహసి నౌమి తౌ రామలక్ష్మణౌ ॥ ౧౫॥
రవికులోద్భవౌ భవవినాశకౌ పవనజాశ్రితౌ  పావకోపమౌ ।
రవిసుతప్రియౌ  కవిభిరీడితౌ రహసి నౌమి తౌ రామలక్ష్మణౌ ॥ ౧౬॥
మణికిరీటినౌ మానుషోత్తమౌ కనకకుణ్డలౌ  దినమణిప్రభౌ  ।
వానరార్చితౌ వనవిహారిణౌ రహసి నౌమి తౌ రామలక్ష్మణౌ ॥ ౧౭॥
జననవర్జితౌ  జనకజాన్వితౌ వనజనానతౌ దీనవత్సలౌ ।
సనకసన్నుతౌ శౌనకార్చితౌ రహసి నౌమి తౌ రామలక్ష్మణౌ ॥ ౧౮॥
యాగరక్షకౌయోగచిన్తితౌ త్యాగమానసౌ భోగిశాయినౌ ।
నాగగామినై నిగమగోచరౌ రహసి నౌమి తౌ రామలక్ష్మణౌ ॥ ౧౯॥
సత్యవాదినౌ భృత్యపాలకౌ మృత్యునాశకౌ సత్యరూపిణౌ ।
ప్రత్యగాత్మకౌ  ముక్తిదాయకౌ రహసి నౌమి తౌ రామలక్ష్మణౌ ॥౨౦॥
మణిమయాఙ్గదౌ  గుణవిభూషణౌ ఫణిభుగాసనౌ పుణ్యశాలినౌ ।
పూర్ణవిగ్రహౌ   పూర్ణబోధకౌ  రహసి నౌమి తౌ రామలక్ష్మణౌ ॥౨౧॥
రామలక్ష్మణాఙ్కితమిదం వరం గీతమవ్యయం పఠతి యః పుమాన్ ।
తేన తోషితౌ తస్య సపదం కీర్త్తిమాయుషం యచ్ఛతస్సుఖమ్ ॥౨౨॥
ఇతి శ్రీరామలక్ష్మణస్తోత్రం   సమ్పూర్ణమ్  ।

